
Bir mahnının böyük qəm yükü
İllər öncə bu qeydlərimi “Şuşanın dağları başı dumanlı” deyə yazmışdım 

...Və belə yazmışdım: “Kiçik bir mahnının böyük qəm yükü... Ya 
bəlkə Şuşa bu gün düşmən əlində olduğundan o belə qəmli səslənir?! 
Bilmirəm... Şuşa deyəndə, nədənsə, bu mahnı yadıma düşür həmişə... 
“Şuşanın dağları başı dumanlı”. 100 il, 200 il öncə, ya kim bilir nə vaxt 
yaranan bu mahnıda niyə belə deyilir görəsən?! Uca dağların başı həmişə 
duman olur. Adi təbiət təsviridir, bu, yoxsa,.. Yoxsa, bu,  ən xoşbəxt 
günlərdə qarşıdan gələn dərdi, bəlanı duyanların həyəcan təbilidir...

Bu mahnı yenə qulağımda 
səslənir Şuşa adı gələndə... Və mənə 
Şuşanın əvəzolunmaz təbiətini,  
xoş günlərini yox, müharibənin bu 
yerlərə gətirdiyi bəlanı, səngimək 
bilməyən döyüşləri,  çarəsiz qaldığı-
mız çətin günləri xatırladır.  Əslində,  
xatırlanası çox şey var...Cıdır düzü, 
İsa bulağı, Xan bağı, Xan əminin 
səsi, Azərbaycanımızın xanlara, 
bəylərə layiq bir guşəsi. Və nədənsə, 
daha çox bulaq üstə gəzib-dolaşan 
sarışın turist qızlar, bir də nə vaxtsa 
bu yerləri eyş-işrət, istirahət ünvanı 
bilən tosun əmilər, dayılar yadıma 
düşür...    

Daha çox da yada  düşən, bir 
vaxtlar elə Şuşanın başının üstünü 
alan dumanı qovmaqçün işlədilən, 
“alınmaz qala”nın çətin günlərində 
isə onun müdafiəçilərinin silahına 
çevrilən buluddağıdan toplar olur. 
Mən hələ Şuşada olmamışam, 
Şuşanın qayım-qədim sakinləri 
ora köçməyənə qədər ora getmək 
istəmədim. Mən Şuşanın da, Qa-
rabağın da ağır günlərini yaşa-
yan, çarəsiz, köməksiz qaldığımız 
o günləri görən bir azərbaycanlı, 
hərbi jurnalist kimi ancaq şuşalıla-
rı 1992-ci ildə olduğu kimi öz yur-
dunda, evində, ocağında görmək 
istəyirəm... 

Vaxt, zaman dayanmalı idi 
Şuşa alınan gün. Əslində, daxi-
li və xarici xəyanətlərin qarşısında 
təkləndiyimiz, gücsüz qaldığımız 
o vaxtlar zaman bizə işləmədi, elə 
dayandı da... Bizsə getdik... Və indi 
geri qayıtmışıq, Şuşadayıq...  Düz 
30 il sonra geri döndük. 

Hələliksə, xəyalən geriyə, 1992-
ci ilin bu gününə dönək...   Şuşa da-
xili xəyanətlərin ucbatından güdaza 
getdi. Ordu idarə olunmadı. Səfərbər 
olan qüvvələr ayrı-ayrı fərdlərin və 
bəzən də araya girən, işimizə əngəl 
törədən düşmən qüvvələrin baş tu-
tan diversiyalarının güdazına getdi. 
Bir sözlə, o zaman Şuşa təslim edil-
di...

Bu yazdıqlarım, Ali Baş Koman-
dan, Respublika Prezidenti İlham 
Əliyevin 30 il sonra düşünülmüş 
hərbi-siyasi taktikası ilə işğalda olan 
ərazilərimizi, xüsusilə,  mədəniyyət 
mərkəzimiz olan Şuşanı azad etməsi 
ilə, əslində, illərlə əvvəl içimizdəki 
xəyanətkarlıqları ortaya çıxardı. İndi 
illərlə susan beynəlxalq təşkilatıar, 
ikiüzlü qonşu dövlətlər hərəkətə 
keçiblər. Onlara tarixi xatırlatmağa 
ciddi ehtiyac duydum yazımın bu 
yerində...

1992-ci il mayın 8-nə keçən 
gecə erməni birləşmələrinin  irimiq-
yaslı əməliyyatı nəticəsində Şuşa 

şəhəri işğal olunub. Əməliyyat 
şəhərin intensiv şəkildə artilleriya 
atəşinə tutulması ilə başlayaraq,  
səhər saat 6-ya kimi davam edib. 
Bundan sonra düşmənin çoxsay-
lı canlı qüvvəsi üç tərəfdən Şuşa-
ya hücum edib. Hücum Rusiyanın 
erməniləri dəstəkləyən 366-cı ala-
yının himayəsi altında həyata keçi-
rilib. Bu alayın zirehli texnikalarının 
Şuşa istiqamətində marşla hərəkəti 
çox zəif, bəzi hallarda yalnız ki-
çik çaplı atıcı silahlarla silahlanan 
qüvvələrimizi çaş-baş saldı və Şüşa 
yüngül müqavimətlər istisna olmaq-
la, asanlıqla ələ keçirildi. 

Çoxsaylı erməni və rus 
qüvvələrinə çox az sayda 
Azərbaycan döyüşçüsü müqavimət 
göstərirdi. Azlıqda olan Azərbaycan 
əsgərləri son ana qədər döyüşərək  
kömək gözləyirdilər. 10 saat-
dan artıq davam edən döyüşdə 
1860 əsgərimiz yaralandı, 480-i 
həlak oldu. Şüşanın düşmən əlinə 
keçməsi ilə 22 min nəfər öz yurdun-
dan didərgin düşdü. Əsir götürülmüş 
68 soydaşımızın taleyi barədə bu 
günə qədər məlumat yoxdur. Ya-
yılan məlumatlara görə, Şuşanın 
işğalı əməliyyatını keçmiş sovet 
polkovniki  Arkadi Ter-Tadevosyan 
hazırlayıb. Əslində, ermənilər 
şəhərin işğalı ilə bağlı nə elə bir 
ağıllı əməliyyat-döyüş planı cızıblar, 
nə də ki, böyük zəhmət sərf ediblər. 
Onlar sadəcə Şuşadakı “alınmaz 
qala  işğal oluna bilməz” arxayınçı-
lığından və təşkilatsızlıq amilindən 
məqamında istifadə edərək, 366-cı 
alayın himayəsi altında böyük qüvvə 
ilə qəfil hücuma keçib çaxnaşma 
yaradaraq, qüvvələrimizə müdafiə 

olunmaq şansı belə qoymayaraq, 
küçə döyüşlərində itki versələr belə, 
öz məqsədlərinə nail ola biliblər. 

Qüvvələri səfərbər edib 
möhkəmlənməyə macal tapmayan 
özünümüdafiə qüvvələrimiz və ordu-
muzun bölmələri şəhəri tərk ediblər. 

Şuşanın işğalı zamanı yüzlərlə dinc 
sakin yaralanıb və həlak olub, əsir 
və itkin düşüb. 289 kvadratkilometr 
ərazisi olan Şuşa şəhərində həmin 
dövrdə 24,900 əhali yaşayıb. Yerli 
əhalinin 200 nəfəri şəhid, 150 nəfəri 
isə əlil olub. 22 minə yaxın insan 
qaçqın düşüb, 200 tarixi abidə, 2 
sanatoriya, görkəmli sənət adam-
larının ev muzeyləri, 70 yerlik turist 
bazası dağıdılıb.

İşğal nəticəsində Şuşadakı bir 
sıra tarixi-mədəniyyət abidələri 
düşmən tərəfindən talan edilib. Beş 
minə yaxın eksponatı olan Şuşa Ta-
rix Muzeyi, Dövlət Xalça Muzeyinin 
filialı və Xalq Tətbiqi Sənət Muzeyi, 
Qarabağ Dövlət Tarix Muzeyi, Rəsm 
Qalereyalarının bənzərsiz ekspo-
zisiyaları dağıdılıb və yağmalanıb. 
Müqəddəs məbəd və məscidlər 
təhqir edilərək dağıdılıb, kitabxa-
nalar yandırılıb, misilsiz əlyazma 
nümunələri məhv edilib. 

Bu siyahıya Xan mağarası, Qa-
xal mağarası, Şuşa qalası da ol-
maqla, bütövlükdə, 279 dini, tarixi 
və mədəni abidə daxildir. Ermənilər 
Azərbaycana məxsus olan bir çox 
abidənin məhv edilməsinə və ya on-
ların erməniləşdirilməsinə nail olublar. 

Yazdıqlarımın bu hissəsini isə 
xüsusi qeyd edirəm...  Şuşanın işğa-
lı Rusiyanın hərbi-siyasi dairələrinin 
iştirakı ilə təşkil olunub. Məqsədsə, 
ilk növbədə, Azərbaycanın Rusiya-
dan uzaqlaşmasına yol verməmək 
idi. İşğalın ilk günlərində Rusiya 
generalları və müxtəlif səviyyədə 
siyasətçilər ehyamla bildirirdilər ki, 
Azərbaycan öz silahlı qüvvələrini 
vahid MDB komandanlığına 
tabe etməyə razı olsa, həmçinin 
rusiyapərəst xarici və daxili siyasi 

kursu aparsa, şəhər qaytarıla bilər. 
1992-ci il mayın 14-də hakimiyyətə 
qayıdan prezident Ayaz Mütəllibov 
Şuşanın işğalını "hərbi dövrün şıltaq-
lığı" adlandırmışdı və şəhərin azad 
olunacağına işarə etmişdi. Lakin bir 
sutkadan da az vaxtda A.Mütəllibov 
devrildi... İndi nə Mütəllibov var, nə  
Elçibəy, nə də ki, Heydər Əliyev... 
İndi Azərbaycanın xarici siyasətini 
Heydər Əliyevin yolu ilə gedib da-
vam etdirən, geniş dünyagörüşə, 
siyasi çəkiyə malik, dostu, düşməni 
taniyan bir Prezidenti var.

Vaxtilə ermənilər Azərbaycanın 
işğal altında olan Şuşa şəhərində 
təsviri sənət muzeyi açmaq fikrinə 
düşmüşdülər. O vaxtlar “Armenia 
Today" saytının verdiyi məlumata 
görə, separatçı Dağlıq Qarabağ 
Respublikasının "prezident"i bunun-
la bağlı geoloq və sənətşünasları 
qəbul etmişdi.

Ermənilər Şuşanı işğal etsələr 
də,  "abadlaşdıra" bilmədilər. Bunu 
Azərbaycan Prezidenti Şuşanın 
azad olunmasından bir ay sonra 
etdi. Separatçıların  Azərbaycanın 
mədəniyyət və musiqi beşiyi olan 
qədim paytaxtımızda “Shushi Grand 
Hotel” tikmək istədiyi yerdə indi bi-
zim “Xarıbülbül” çiçəklənir. Terror-
çu və separatçı ermənilər tikmək 
istədikləri bu mehmanxananın qon-
darma “DQR”-ın paytaxtının bir rəmzi 
olacağını düşünürdülər.  Amma se-
paratçıların heç biri düşünmürdü 
ki, Şuşa mütləq “Dağlıq Qarabağ 
Respublikası”nın paytaxtı separat-
çıların Stepanakert adlandırdıqları 
Xankəndi isə onlar üçün müvəqqəti 
sığınacaq olacaq. Yeri gəlmişkən, 
illərlə Azərbaycanın işğal altında 
olan torpaqlarının geri qaytarılması 
məsələsində aparılan müxtəlif for-
matlı danışıqlarda Şuşanın adı belə 
çəkilmirdi. Necə ki, ermənilər Şuşa 
və ümumən Dağlıq Qarabağla bağlı 
tutduqları mövqedən geri çəkilmirdi.

Şuşanı qaytardıq! Dərdimizi, 
nifrətimizi, həsrətimizi süngüyə 
çevirib düşmən üstünə getdik və 
cəngavər oğulların gücü hesabı-
na Şuşanı azad etdik!!! Zamanın-
da bir verilişdə sağollaşarkən də 
belə demişdim: “…Gün gələcək 
bu gün işğal gününü qeyd etdiyi-
miz Şuşa da, düşmən əlində qalan 
digər ərazilərimiz də azad olunacaq. 
Çünki bu gün əli tətikdə, ürəyi o 
yerlərdə olan yüzlərlə doyüşçümüz 
var. Azərbaycanımızı bütöv, torpaq-
larımızı azad görmək arzusu ilə sa-
lamat qalın!”

O mübarək gün gəldi. O təbərrik 
arzumuz çin oldu! Gözün ay-
dın, VƏTƏN! Yolumuz Vətənin 
bütövlüyünə aparır.  Çünki bu gün 
yenə də əli tətikdə, ürəyi o yerlərdə 
olan yüzlərlə doyüşçümüz var. 
Azərbaycanımızı bütöv, torpaqları-
mızı azad görmək arzumuz çin olar, 
inşaallah!

Rahib QƏRİB,                                  
hərbi jurnalist

1917-ci il fevral inqilabından sonra Bakıda ikihakimiyyətlilik yaranmışdı. 
Müvəqqəti hökumətin yerli orqanı İctimai Təşkilatların İcraiyyə Komitələri və 
onların seçdiyi komissarlar olmuşdu. Martın 7-də Bakı Fəhlə Deputatları Soveti 
seçilmişdi. Martın 29-da Bakı Müsəlman Şurası təsis edilmişdi. Oktyabrın 
sonunda Bakı Şəhər Dumasına seçkilər keçirilmişdi. 

Petroqradda bolşeviklərin hakimiy-
yəti ələ keçirməsindən (1917, oktyabr) 
sonra oktyabrın 31-də (yeni təqvimlə 
noyabrın 13-də) Bakı Sovetinin ge-
niş iclasında hakimiyyətin bu quruma 
keçməsi haqqında qətnamə qəbul olun-
muşdu. Noyabrın 2 (15)-də Bakı Sove-
tinin İcraiyyə Komitəsi ali hakimiyyət 
orqanı elan edilmişdi. Bununla İctimai 
Təşkilatların İcraiyyə Komitələrinin 
ləğv edilməsinə başlanılmışdı. Noyab-
rın 29-da Bakıda Müəssislər Məclisinə 
seçkilər keçirilmişdi. Dekabrın 12–16-
da isə Bakı Sovetinə yeni seçkilər ol-
muşdu. 190 deputatdan 51-i bolşevik, 
38-i sol eser, 41-i daşnak, 28-i sağ 
eser, 21-i “müsavat"çı, 11-i menşe-
vik idi. 1918-ci il yanvarın 1-də Alyo-
şa Çaparidze Bakı Soveti İcraiyyə 
Komitəsinin sədri seçilmişdi. V.İ.Lenin 
başda olmaqla Sovet Rusiyası Bakı 
Soveti vasitəsilə bütün Azərbaycanda 
hakimiyyəti ələ keçirmək siyasəti ye-
ridirdi. Bu məqsədlə Rusiya Xalq Ko-
missarları Soveti (XKS) Bakı Sovetinə 
500 min rubl pul ayırmaq haqqında 
qərar qəbul etmiş, Stepan Şaumyan 
Qafqaz işləri üzrə fövqəladə komissar 
təyin olunmuşdu. S.Şaumyanın baş-
çılığı ilə Bakı Soveti bir sıra sosialist 
tədbirləri həyata keçirmiş, erməni-
daşnak birləşmələrindən ibarət sovet 
hərbi qüvvələrini yaratmışdı.

S.Şaumyanın başçılığı ilə erməni-
daşnak quldur dəstələrinin türk-
müsəlman əhaliyə qarşı törətdiyi 

1918-ci il mart soyqırımından sonra 
Bakıda siyasi vəziyyət bolşeviklərin 
xeyrinə dəyişdi. Soyqırımından sonra 
şəhərdə, demək olar ki, azərbaycanlı 
qalmamışdı. Şəhərin türk-müsəlman 
əhalisinin bir hissəsi silahlı bolşe-
vik-daşnak dəstələrinin qırğın və ta-
lanlarından qurtulmaq üçün Mərkəzi 
Asiya və İrana qaçmış, qalan hissəsi 
isə ətraf kəndlərə dağılışmışdı. “Daş-
naksütyun” rəhbərləri yüksək vəzifəli 
erməni “bolşeviklərinin” himayəsi ilə 
özlərini Bakının əsl sahibi kimi aparır-
dılar. Bakıda erməni-bolşevik siyasi 
partiyalarının mətbuat orqanlarından 
başqa, bütün qəzet və jurnallar bağ-
lanmışdı. Yeni yaradılan əmək ko-

missarlığı, ərzaq direktoriyası, bütün 
nəqliyyat bolşeviklərin sərəncamına 
keçmişdi. Digər milli şuraların fəaliyyəti 
qadağan edilsə də Erməni Milli Şurası 
fəaliyyətini davam etdirirdi. Aprelin 25-
də hakimiyyət orqanı kimi Bakı Xalq 
Komissarları Soveti yaradıldı. 

Bakı Xalq Komissarları Sove-
tinin sədri vəzifəsinə S. Şaumyan 
seçilmişdi. Bakı Soveti qatı millətçi 

ermənilərdən və onlarla sıx əməkdaşlıq 
edən rus bolşeviklərindən ibarət idi.  
Azərbaycanlı komissarlara, əsasən, 
təsərrüfatla bağlı sahələr “həvalə” 
olunmuşdu. Nəriman Nərimanov 
şəhər təsərrüfatı, Mir Həsən Vəzirov 
isə torpaq işləri üzrə xalq komissar-
ları idilər. Beləliklə, yerli azərbaycanlı 
əhalinin nümayəndələri, demək olar 
ki, hakimiyyətə yaxın buraxılmamışdı. 
Mart soyqırımından sonra da müsəlman 
əhaliyə qarşı əvvəlki kimi qəddar 
düşmənçilik münasibəti bəslənilirdi. 
S.Şaumyan qarşısına “demokratiya” 
və “xalq hakimiyyəti” pərdəsi altın-
da Azərbaycanı azərbaycanlılardan 
təmizləmək, onun yeraltı, yerüstü 

sərvətlərini çapıb-talamaq, torpaqlarını 
qəsb edib “Böyük Ermənistan” dövləti 
yaratmaq xülyasını reallaşdırmaq 
vəzifəsi qoymuşdu. O, Bakı Xalq Ko-
missarları Sovetinin fəaliyyətini də bu 
məqsədə yönəltmişdi. Bakı Xalq Ko-
missarları Soveti Moskvanın birbaşa 
göstərişi ilə neft sənayesini milliləşdirdi 
və Bakı nefti Rusiyaya nəql olunma-
ğa başladı. Təsadüfi deyil ki, Leninin 
göstərişi ilə Bakı Xalq Komissarları 
Sovetinə neftin hasilatı və daşınması-
nı sürətləndirmək üçün yüz milyon rubl 
pul ayrılmışdı. 1917-ci ilin noyabrından 
1918-ci ilin martınadək Rusiyaya 4 mil-
yon 313 min pud neft daşındığı halda, 
1918-ci il aprelin əvvəllərindən iyulun 
axırlarınadək 80 milyon 25 min pud 

neft aparılmışdı. 
Bakı Soveti Fətəli xan Xoyskinin 

başçılıq etdiyi Bakı Şəhər Duması-
nı buraxaraq, Zaqafqaziya seymini 
əksinqilabi qurum elan etmişdi. Mosk-
va bütün vasitələrlə Bakı Xalq Komis-
sarları Sovetini hərbi-siyasi cəhətdən 
qüvvətləndirməyə çalışırdı. Lenin hərbi 
komissarlığa və inqilabi mübarizə şu-
rasına Bakıdakı sovet qoşunlarını 
təcili surətdə bütün zəruri hərbi sur-
satla təmin etmək göstərişi vermişdi. 
Həmin göstəriş yerinə yetirilərək qısa 
müddətdə Bakıya 5 min tüfəng, 2 mil-
yon patron, 35 pulemyot, 4 zirehli av-
tomobil, 13 təyyarə göndərilmişdi. Ba-
kıda isə Bakı Xalq Komissarları Soveti 
ordusunun erməniləşdirilməsi prosesi 
başa çatdırılmışdı. Qriqori Korqanov 
Moskvaya göndərdiyi məktubda ya-
zırdı: “Kommuna ordusunun sayı 18 
mindir, əsgərlərin böyük hissəsi, yəni 
13 minə qədəri, zabitlərin isə demək 
olar ki, hamısı ermənilərdir”. Bakı 
Xalq Komissarları Sovetini istər mil-
li tərkibi, istər yerli azərbaycanlılara 

qarşı yeritdiyi milli düşmənçilik və dö-
zümsüzlük siyasəti Moskvanı tam qane 
edirdi. Belə ki, Moskva neft Bakısını, 
bütövlükdə, Cənubi Qafqazı öz əlində 
və nüfuz dairəsində saxlamaq üçün 
bu antiazərbaycan hakimiyyət rejiminə 
özünün təsir mexanizmi kimi baxırdı. 

Bakı Xalq Komissarları Sove-
tinin qarşısına qoyduğu ən böyük 
vəzifələrdən biri də Gəncəyə hücum 
edib Azərbaycan Xalq Cümhuriyyətini 
devirmək idi. Lakin iyunun 27-si ilə iyu-
lun 1-i arasındakı dörd günlük gərgin 
vuruşma cəbhənin taleyini həll etdi. Bu 
döyüşdə xalq könüllüləri, Azərbaycan 
və türk hərbi hissələrindən ibarət Qaf-
qaz İslam Ordusu Bakı Xalq Komis-
sarları Soveti qoşunlarını darmadağın 
edərək, Bakı istiqamətində hərəkətə 
başladı. Tezliklə, Bakı Xalq Komis-
sarları Soveti Azərbaycan mühitinə 
yad bir qurum kimi tarix səhnəsindən 
çıxdı. Bakıda hakimiyyəti zorakı yol-
la zəbt edən Bakı Soveti dövlət 
"əmlakını mənimsədiyi üçün Sentro-
kaspi" hökuməti tərəfindən həbs edil-
di. Qafqaz İslam Ordusu sentyabrın  
15-də Bakını azad edən zaman həbsdə 
olan Bakı Soveti rəhbərliyi gəmi ilə Ba-
kını tərk etdi. Eserlər tərəfindən həbs 
edilən Bakı Sovetinin rəhbərliyi, Stepan 
Şaumyan istisna olmaqla, sentyabrın 
20-də Krasnovodsk (indiki Türkmənbaşı 
şəhəri) yaxınlığındakı Ağcaqum çölündə 
güllələndi. Sovet hakimiyyəti illərində 
Ağcaqum çölündə güllələnən komissar-
ların “xatirəsinə” Bakının mərkəzində ─ 
indi “Sahil bağı” adlanan ərazidə me-
morial abidə qoyulmuşdu. Azərbaycan 
yenidən dövlət müstəqilliyinə qovuşduq-
dan sonra Bakı Xalq Komissarları Sove-
tinin fəaliyyətinə obyektiv qiymət verildi 
və həmin abidə qoyulduğu yerdən yığış-
dırıldı.

S.ELAY, 
“Xalq qəzeti”

Tarixdə bu gün

105 il öncə Bakıda  
hakimiyyət işğal olunmuşdu

Türkiyə Cümhuriyyətinin qurucusu Qazi Mustafa Kamal Atatürkün vəfatının  
84-cü ildönümü ilə əlaqədar Bakıda da mühüm tədbirlər keçirilir. Belə ki, 
Səfərbərlik və Hərbi Xidmətə Çağırış üzrə Dövlət Xidməti (SHXÇDX) və “Tərxis 
Olunmuş Hərbçilərin Gəncləri Maarifləndirmə” İctimai Birliyinin birgə təşkilatçılığı 
ilə ölkəmizdə səfərdə olan Türkiyə Respublikasının hərbyönümlü qeyri-hökumət 
təşkilatlarının nümayəndələri ölkəmizə səfərə gəliblər. 

Türk general: Türkiyə–Azərbaycan birliyi 
bütün süni maneələri aşıb keçəcək

Türkiyə Ehtiyatda olan Zabitlər Birliyi,  
Ehtiyatda olan Gizirlər Birliyi, Müharibə 
Veteranları Birliyi, Müharibə Əlilləri, Şəhid, 
Dul və Yetimləri Birliyini təmsil edən qazilər 
əvvəlcə işğaldan azad edilmiş Şuşada 
olublar. Mədəniyyət paytaxtımızın tarixi 
yerlərini ziyarət edən qonaqlar daha sonra 
Bakıya gələrək  Atatürkün heykəlini ziyarət 
ediblər. 

Ziyarət əsnasında Türkiyə Ehtiyatda 
olan Zabitlər Birliyinin sədri,  ehtiyatda 
olan general-polkovnik Ərdoğan Karaku-
şun  eksklüziv fikirlərini öyrəndik. 

O dedi: 
– İki il əvvəl Vətən müharibəsində 

Azərbaycan  Ordusu qızıl tarix yazdı. 
Bütün Türkiyə  Azərbaycanın Qələbəsini 
öz uğuru kimi qarşıladı. Xalqımız bunu 
səbirsizliklə gözləyirdi. Hər gün cəbhədən 
xəbərləri həyəcanla izləyirdik. 

2020-ci ildə uğurla aparılan Vətən 
müharibəsi hərəkatı ilə Azərbaycan Or-
dusu özünün şöhrət möhürünü vurdu. 
Bu tarix həm də Türkiyə və Azərbaycan 
birliyini, qardaşlığını sübut etdi. Sözsüz 
ki, bundan narahat olan qonşu ölkələr 
də oldu. Məsələn, Azərbaycanın  cənub 
və şimal qonşuları bundan qıcıqlandılar.  
Doğrusu,  Fransa və ABŞ hesab edir ki, 
Ermənistan davamlı olaraq Rusiyanın 
nəzarət dairəsində qalmamalıdır. Erməni 
lobbisi də mümkün olduğu qədər ABŞ-ın 
nəzarətində olan bir Ermənistanın möv-
cudluğunu istəyir. Fransa da mühitdə yer 
almaq istəyir. Həmin ortamda da təbii ki, 
Azərbaycana qarşı bir narahatlıq, onun 
haqlı davasını görməzdən gəlmək istəyi ha-
kimdir. Bu gün Rusiyanın Ukraynada apar-
dığı müharibədə zəifləməsi faktdır, amma 
bununla yanaşı, onlar da Ermənistanı 

itirmək istəmirlər. Çünki Ermənistan 
Azərbaycan–Türkiyə, Türk dünyası birliyi 
arasında süni əngəldir.  Son Soçi toplan-
tısından bir gün öncə Azərbaycanın əzəli 
torpağı olan Xankəndidə 40 min daş-
nak erməni toplandı. Şübhəsiz ki, onları 
ermənilərin himayədarları ora toplamışdı-
lar. Orada qondarma bir şou yaratmağa 
çalışdılar. Bu şoudan sonra Soçidə top-
lantı oldu. Bununla Rusiya  əzələ nümayiş 
etdirmək istədi. Bu, həm də sülhməramlı 
kontingentin müddətinin uzadılmasının 
dolayısıyla təkidi idi. Amma Azərbaycan 
Ali Baş Komandanının dediyi kimi, hər şeyi 
biz müəyyən edirik. Yəni, biz nə istəsək, 
odur. 

Sonda bildirim ki, bədxahlarımız 
nə qədər çalışsalar da, birləşsələr də,  
Türkiyə–Azərbaycan birlik tandemi bütün 
bu süni maneələri aşıb keçəcəkdir. Mən 
buna tam əminəm!

Anar TURAN, 
“Xalq qəzeti”

Əlcəzair portalı Türk Dövlətləri Təşkilatının 
IX Zirvə Görüşü barədə xəbər yayımlayıb

Əlcəzairin “Əl Hərir” informasiya 
portalı Türk Dövlətləri Təşkilatının 
IX Zirvə Görüşü barədə AZƏRTAC-ın 
xəbərini və fotoşəkilləri yayımlayıb. 

Əlcəzair ictimaiyyətinin diqqətinə çatdı-
rılıb ki, Prezident İlham Əliyev bu mötəbər 
tədbirdə iştirak və çıxış edib. Azərbaycanın 
dövlət başçısı bildirib ki, Türk Dövlətləri 
Təşkilatına üzv ölkələrlə bütün sahələrdə 
əlaqələrin möhkəmlənməsi xarici siyasətin 
prioritetlərindən biridir.

Xəbərdə Prezident İlham Əliyevin Zirvə 
Görüşündə iştirak edən həmkarları ilə 
görüşləri haqqında da məlumat yer alıb. 

13 noyabr 2022-ci il, bazar10

Admin
Машинописный текст
 Xalq qəzeti .- 2022.- 13 noyabr.- S.10.

Admin
Машинописный текст




